
A’ dèanamh an eadar-dhealachaidh

A’ dol an lùib sgoil 
an leanaibh agaibh



Tha buaidh chudromach aig pàrantan, luchd-cùraim agus

buill teaghlaich air beatha an cuid chloinne. Le bhith 

a’ dol an lùib beatha sgoil an leanaibh agaibh is urrainn

dhuibh sealltainn dhan an leanabh agaibh gu bheil am

foghlam aca cudromach dhuibh. Aig a’ cheart àm, 

le bhith a’ roinneadh an fhiosrachaidh, an eòlais agus 

na sgilean agaibh, bidh sibh a’ cuideachadh gus an sgoil 

a dhèanamh na h-àite a tha soirbheachail, fàilteachail,

agus a tha a’ faighinn taic bho agus a’ togail

cheanglaichean leis a’ choimhearsnachd ionadail. 

Is urrainn dhuibh a dhol an lùib ann an caochladh

dhòighean, mar sin tha e coltach gum bi rudeigin 

ann a fhreagras oirbh. 



Ciamar is urrainn dhomh an sgoil 
a chuideachadh?
Tha iomadh dòigh ann sam faod pàrantan cuideachadh, an dàrna cuid air
stèidh riaghailteach no dìreach bho àm gu àm. Tha buidhnean phàrant aig 
a’ chuid as motha de sgoiltean agus dh’fhaoidte gun urrainn dhaibh comhairle
a thoirt dhuibh air na dòighean san urrainn dhuibh an sgoil a chuideachadh. 
No dh’fhaodadh sibh foighneachd do neach-teagaisg.

Tron latha
Ma tha sibh saor tron latha, dh’fhaodadh sibh a dhol an lùib le bhith a’
cuideachadh le cleasan sònraichte leithid clasaichean ealain, leabharlann 
na sgoile no làithean spòrsa. Bidh cuid de phàrantan ag obair gu cunbhalach
mar luchd-cuideachaidh san t-seòmar-teagaisg. Mar as trice bidh sgoiltean 
a’ coimhead airson saor-thoilich a chuidicheas bho àm gu àm air turasan 
clasa agus dh’fhaoidte gum feum iad pàrantan a chuidicheas le bracaist, 
lòn no clubaichean as dèidh sgoile.

Feasgaran no deireadh-sheachdainean
Mura bheil sibh saor tron an latha, dh’fhaodadh sibh cuideachadh le 
cleasan san fheasgar no aig an deireadh-sheachdain leithid discothan sgoile,
dealbhan-cluich, consairtean, fèilltean samhraidh no tachartasan eile. 
Tha buidhnean phàrant a’ cur fàilte air saor-thoilich ùra a chuidicheas le 
bhith a’ togail maoin agus le gnìomhan eile.

A’ roinneadh sgilean eadar-dhealaichte
Bidh sgilean agaibh a dh’fhaodas sibh a roinn leis an sgoil. Ma tha sibh math
air gàirnealaireachd, dh’fhaodadh sibh cuideachadh ann an gàradh na sgoile,
no pìosan de phlanndraisean a thoirt a-steach airson seòmaran na sgoile. 
Ma tha sibh math air ealain, dh’fhaoidte gum biodh an sgoil a’ coimhead
airson cuideigin a chuidicheas a’ chlann a’ dealbhachadh agus a’ peantadh
deilbh mhòir air balla no taisbeanadh fàilteachail aig fosglan na sgoile. 
Ma bhios bèicearachd a’ còrdadh ruibh, carson nach seall sibh na sgilean
agaibh do bhuidheann chloinne? Ma tha sibh nur neach-dealain, am faodadh
sibh cuideachadh le cluba an t-saidheans no a bhith a’ stiùireadh solais an 
àrd-ùrlair airson dealbh-chluich sgoile? Ma bhios leughadh a’ còrdadh 
ruibh, dh’fhaodadh sibh cuideachadh air stèidh aon ri aon le sgeama 
leughadh-càraid na sgoile Tha sgoiltean an còmhnaidh a’ coimhead airson
daoine a tha deònach na sgilean aca a roinneadh le daoine òga. 

A’ roinneadh chultaran eadar-dhealaichte
Faodaidh pàrantan bho chultaran eadar-dhealaichte bruidhinn ri cloinn mun 
a’ chultar aca fhèin. Tha e gu tric a’ còrdadh ri cloinn a bhith a’ cluinntinn 
mu chultaran eile. Dh’fhaoidte gum bi sibh airson leasanan cànan na Beurla a
chur air dòigh gus an dà chuid pàrantan agus sgoilearan a chuideachadh. 
No dh’fhaodadh sibh tabhann gun eadar-theangaich sibh stuthan sgoile no
gun dèan sibh teipichean sa chiad chànan agaibh gus pàrantan agus
sgoilearan a tha ag ionnsachadh na Beurla a chuideachadh.

A’ bruidhinn mun an eòlas agaibh fhèin
Faodaidh an t-eòlas beatha agaibh fhèin clann a chuideachadh gus cuspairean
a tha iad a’ sgrùdadh san sgoil a thuigsinn. Mar eisimpleir, dh’fhaodadh
seana-phàrantan no càirdean nas sine a bha beò ri linn an Dàrna Cogaidh
bruidhinn mu na rations. Ma tha thu ag obair ann an àite leithid stèisean
teine, factaraidh no mòr-bhùth, dh’fhaoidte gum b’ urrainn dhuibh clas a
thoirt air turas chun an àite-obrach agaibh. 

A’ cuideachadh na sgoile bhon taigh
Mura bheil mòran ùine agaibh airson tighinn a-steach dhan an sgoil, tha
dòighean ann fhathast san urrainn dhuibh cuideachadh aig an taigh le bhith
a’ dèanamh aodaich airson dealbhan-cluich sgoile, postairean gus tachartas
sgoile a shanasachd no tiocaidean, prògraman no sgrìobhainnean eile a
dhèanamh air coimpiutair.

Buidhnean phàrant foirmeil
Tha dòighean nas foirmeile agus nas structaraile ann cuideachd sam faod
pàrantan a dhol an lùib, leithid tro Bhòrd na Sgoile, CPL no buidhnean
phàrant eile. Faodaidh seo a bhith a’ gabhail a-steach a bhith a’ dèanamh
roghainnean mu phoileasaidhean sgoile no faodaidh e a bhith a’ gabhail 
a-steach taic agus cuideachadh practaigeach. Tha cothroman ann cuideachd
gus a dhol an lùib ann an dòigh nas foirmeile le bhith a’ riochdachadh
phàrantan eile.

Ciamar a bhuannaicheas an leanabh agam?

Nuair a chì clann am pàrantan no buill eile teaghlaich a’ dol an lùib na sgoile, 
tha e:

a’ sealltainn dhaibh gu bheil ùidh agaibh sna tha an sgoil a’ dèanamh

a’ sealltainn dhaibh gu bheil sibh a’ cur luaich anns na tha iad ag ionnsachadh

a’ toirt faireachdainn tèarainteachd dhaibh

gan cuideachadh gus ionnsachadh mu dheagh shaoranachd bhon an
eisimpleir agaibh.

Ciamar a bhuannaicheas an sgoil?

Tha e a’ toirt raon eòlais agus sgilean nas fharsainge dhan an sgoil agus
faodaidh i tarraing air a seo.

Gheibh an sgoil tuigse nas fheàrr mu phàrantan agus mun a’ choimhearsnachd.

Bidh luchd-teagaisg taingeil airson cuideachadh a bharrachd.

Bidh modhan-obrach sònraichte aig sgoil an leanaibh agaibh airson pàrantan a
bhith a’ dol an lùib ghnìomhan na sgoile. Cuiribh fios chun na sgoile airson
tuilleadh fiosrachaidh.

Gheibh sibh tuilleadh fiosrachaidh mu bhith a’ dol an lùib sgoiltean, no taobh sam
bith de dh’fhoghlam na h-Alba, air Parentzone www.parentzonescotland.gov.uk

Ciamar a bhuannaicheas mise?

Cuiridh sibh eòlas air an luchd-teagaisg agus air na pàrantan eile

Gheibh sibh tuigse nas fheàrr air mar a tha an sgoil ag obair

Chì sibh mar a tha an leanabh agaibh a’ faighinn air adhart le cloinn eile agus
le luchd-teagaisg

Bidh sibh a’ toirt deagh eisimpleir do dh’òigridh

Bidh sibh sàsaichte leis an fhios gu bheil sibh a’ cur ris an sgoil agus ri
ionnsachadh na cloinne agaibh fhèin agus aig càch.

Parentzone www.parentzonescotland.gov.uk

Scottish Parent Teacher Council Fòn: 0131 226 4378 www.sptc.info

Scottish School Board Association Fòn: 01387 260428
www.schoolboard-scotland.com

BBC Parents www.bbc.co.uk/schools/parents

Childcare Link Fòn: 0800 096 0296 www.childcarelink.gov.uk

One Parent Families Scotland Fòn: 0800 018 5026 www.opfs.org.uk

Parentscentre www.parentscentre.gov.uk

ParentLine Scotland Fòn: 0808 800 2222 www.children1st.org.uk/parentline

Parent Network Scotland Fòn: 0131 555 6780
www.parentnetworkscotland.org.uk

Enquire (An loidhne comhairleachaidh Albannach airson taic a bharrachd airson
ionnsachaidh)
Loidhne-chuideachaidh: 0845 123 23 03 Fòn-teacsa: 0131 222 2439
www.enquire.org.uk

Is e seo an deicheamh bileag ann an sreath. Tha i a’ comharrachadh an fhìor eadar-dhealachaidh a
dh’fhaodas, agus a tha, pàrantan a’ dèanamh ann an ionnsachadh an cuid chloinne. Còmhla ri comhairle
ionadail a gheibh sibh air na dòighean-obrach a tha aig sgoil an leanaibh agaibh, tairgidh an t-sreath seo
tuilleadh fiosrachaidh a chuidicheas sibh gus a dhol an lùib nas motha ann am foghlam an leanaibh agaibh.
Tha bileagan foillsichte eile ann air Obair-dhachaigh, A’ roinneadh fiosrachaidh, Oidhcheannan phàrant, 
Saor-làithean sgoile, A’ tòiseachadh bliadhna sgoile ùir, Roghainnean fallain, Ionnsachadh air taobh a-muigh
na sgoile, Iomairt ann am foghlam, Teicneolas ùr ann an ionnsachadh agus Dealbhadh ionnsachaidh
phearsanta. Tha an t-sreath cuideachd a’ toirt a-steach stuthan airson sgoiltean agus luchd-teagaisg 
air na cuspairean seo.

Ma tha sibh airson fios a leigeil thugainn, no cuspairean a mholadh airson bhileagan eile, feuch gun tadhail
sibh air www.parentzonescotland.gov.uk no fònaibh 0131 244 0956. Bidh a’ bhileag seo ri faotainn ann an
cànanan coimhearsnachd agus riochdan diofraichte bhon sgoil no air làrach-lìn Parentzone.

Chaidh an t-sreath seo a dheasachadh ann am com-pàirt ris an Aonad Càileachd ann am Foghlam 
(Oilthigh Shrathchluaidh) agus Clann ann an Alba.

Thathar a’ meas gu bheil an t-eadar-theangachadh seo na riochdachadh cuimseach den tùs-sgrìobhainn.

Ceanglaichean agus seòlaidhean feumail


